
ANNOTATSIYA 

Ushbu maqolada Abdulla Avloniyning hayoti, ma’rifatparvarligi hamda she’rlari 

vatanparvarlik ruhida tarbiyalanganligi haqida so‘z yuritiladi. 

Kalit so‘zlar: Abdulla Avloniy, ma’daniyat, vatanparvarlik, ma’rifatparvarlik, 

she’rlari. 

 

Har bir millatning o‘z ma’naviy qiyofasi mavjud. Bugungi kunda har tomonlama 

taraqqiy etib borayotgan jamiyatimizda ma’naviyatni yuksalish yuksak vazifalardan 

biridir. Ma’naviyatimizni yanada rivojlantirishda millatimiz, tariximiz, ma’naviy 

qiyofasini o‘zida badiiy aks ettirgan tarixiy, badiiy hamda ilmiy asarlarning ahamiyati 

va o‘rni beqiyosdir. Mana shunday ma’naviy-ma’rifiy tarbiya beradigan ko‘plab 

asarlar yaratgan buyuk mutafakkir olim Abdulla Avloniydir. Abdulla Avloniyning 

quyidagi misrasiga to‘xtalaylik.  

Har gʻamning poyoni bordir, har alamning oxiri,  

Har zimistonning bahori, har xazonning oxiri. 

Ikki misra she’rida qanchalik ma’no mantiq yotganini o‘ylashimcha hammamiz 

anglab yetganmiz. Muhtaram prezidentimiz Islom Karimov Abdulla Avloniyning 

quyidagi tarbiyaga bag‘ishlangan ibratomus fikrlarini aytib o‘tgan. 

“Tarbiya biz uchun yo hayot, yo mamot, yo najot, yo halokat, yo saodat, yo falokat 

masalasidir”, - dеgan fikrini mushohada qilaman. Buyuk maʻrifatparvarning u soʻzlari 

asrimiz boshida millatimiz uchun qanchalar muhim va dolzarb boʻlgan boʻlsa, hozirgi 

kunda biz uchun bunchalik, balki undan ham koʻra muhim va dolzarbdir. 

 XIX asr oxiri XX asr boshidagi oʻzbek milliy madaniyatining atoqli 

maʻrifatparvarlaridan biri Abdulla Avloniydir. Adib hayoti va ijodi shoʻro davrida 

izchil oʻrganilmadi. Istiqlol yillaridagina uning serqirra ijodi va faoliyatiga xolis baho 

berildi. Natijada, Abdulla Avloniy maʻrifatparvar shoir va adib, islohotchi pedagog, 

dramaturg, oʻzbek matbuoti inkishofi, jadidchilik harakati namoyandasi, davlat va 

jamoat arbobi sifatida qayta tanildi. Bunda, soha tadqiqotchilari, xususan, B. Qosimov, 

N. Karimov, R. Barakayev kabi olimlarning hissasi kattadir. Addulla Avloniy arab va 

fors tillarini yoshlikdagi mustaqil mutolaa vaqtida egallagan. U matbuot ishlarida faol 

ishtirok etish bilan birga “Adabiyot yoxud milliy she’rlar” nomli toʻrt qismdan iborat 

toʻplamning birinchi kitobini “Birinchi Muallim” va “Ikkinchi Muallim” deb 

nomlaydi. A. Avloniyning darsliklari mundarijasi, ularning mazmuni, taʻlim-

tarbiyaviy jihatlari koʻplab tadqiqotlarda tilga olingan. Uning bolalar adabiyotiga 

qoʻshgan benazir xizmati esa oʻsha darsliklardagi she’rlari, hikoyalari, matn va 

masallarining bolalarbopligidadir. Jumladan, shoirning «Ikkinchi muallim»dagi 

“Maktabga daʻvat” she’rida muallif bevosita yosh kitobxonga murojaat qiladi:  

Boqdi gunash panjaradan bizlara,  

Yotma deyur barcha oʻgʻil qizlara.  

Nolayi faryod qilib barcha qush:  

Maktabingiz vaqti, deyur sizlara.  

Boshladi har kim oʻz ishin ishlara,  

Siz-da turing, maktabingiz izlara.  

Siz-da kitoblarni oling shavq ila,  

Tez yuguring, ilm yoʻlin gezlara. 

She’rda tong otishi, uyqudan uygʻonish vaqti yetganligi oʻz maʻnosidan tashqari, 

ramziy maʻno ham tashiydi. Avvalo, erta tong quyoshi shiringina uxlab yotgan 

kichkintoy oʻgʻil-qizlarni nurlari bilan erkalab uygʻotarkan, ularni tong qushlaru – 

chugʻurchuqlar, bolari-yu buzoqlardan andaza olishga, ularning kundalik 

«mashgʻulot»lari bor boʻlgani kabi oʻquvchilar ham kitob-daftarini qoʻlga olib, ilm 

yoʻlini izlashga borishlari lozimligi uqdiriladi. Shuningdek, she’r mazmunidan gunash-

quyosh hurlik va ozodlik ramzi, uyqu esa jaholat, gʻaflat timsoli boʻlib, bolalar 

uygʻonishga, oʻzligini anglashga daʻvat etilayotir, degan maʻno ham anglashiladi. Shu 

sababli shoirning “Ikkinchi Muallim” darsligidan joy olgan “Maktab” she’rida yosh 

avlod – maktab oʻquvchilariga shunday murojaat qilinadi: Maktab berur Qurʻon siza, 

Maktab berur iymon siza, Maktab berur huron siza, Gʻayrat qilub oʻqing, oʻgʻlon! 

Maktabdadur ilm-u kamol,  

Maktabdadur husni jamol,  

Maktabdadur milliy xayol,  

Gʻayrat qilub oʻqing, oʻgʻlon! 

Shundan ham koʻrinaduki, Avloniy she’rda oʻz qarashlarini ham singdira olgan. 

She’r barmoq vaznida yozilgan boʻlib, toʻqqiz banddan iborat. Avloniy anʻanaviy 

muqaddimadan soʻng, yangi usuldagi maktab taʻrifini keltiradi. She’rning har bir 

misrasida maktabga rang-barang tavsif beradi. “Maktab” soʻzi she’r davomida yigirma 

yetti marta jaranglab, har band oxirida oʻgʻlonlarning unda gʻayrat bilan oʻqishi 

uqtiriladi. She’rning birinchi bandi a-a-a-a shaklida qofiyalangan boʻlsa, qolgan 

bandlarining dastlabki uch misrasi oʻzaro qofiyalanadi, toʻrtinchi misra esa birinchi 

bandga mos ravishda takrorlanib, ritmik, kompozitsion butunlikni taʻminlaydi: 

Maktab uyi – dorulamon,  

Maktab hayoti jovidon,  

Maktab safoyi qalbi jon,  

Gʻayrat qilib oʻqing, oʻgʻlon! 

She’rda maktabning eng osoyishta, tinch va xotirjam, yoshlar hayotining 

mazmuni, huzurbaxsh uy ekanligi, shuningdek, musaffolik, samimiylik, begʻuborlikka 

yoʻgʻrilgan bolalik ramzi ham teran ifodalangan. Aniqrogʻi bu taʻriflarning barchasi 

yaxlit holda bolalik timsolini oydinlashtiradi. Zotan, maktab va bola (oʻgʻlon) obrazi 

she’r davomida egizak tushuncha sifatida yangraydi, goʻyo. Shu tariqa, maktabning 

barcha moʻjizalari, chunonchi, doruladab (odob-axloq uyi), Ollohning ehsoni, ajib 

gulzor singari oʻziga maftun qilishi, dur-u gavhar manbai, jannat eshigini ochuvchi, 

jaholatdan yiroqligi (qoʻyingchi, yigirma yetti sifati) kabilar bola tafakkurida yangi 

olam yarata oladi. Shoir bu she’rida maʻnaviy sanʻatlardan tansiq us-sifotdan keng 

foydalangani oydinlashadi. Muallifning «Maktab gulistoni» kitobidagi «Maktab» 

she’rida ham ushbu fikr mantiqan davom ettiriladi:  

Firdavsi jinon maktab, nodonlara jon maktab,  

Bilgan kishiga qadrin, bir dorulomon maktab.  

Johillara gʻam maktab, yalqovlara kam maktab,  

Husnixat kishilarga chin ruhi ravon maktab. 

Jonim, oʻqungiz maktab, boru yoʻqingiz maktab,  

Sizlar uchun, avlodim, bogʻu guliston maktab. 

Shunga oʻxshash, “Maktab” nomli she’r A. Avloniyning “Adabiyot yoxud milliy 

she’rlardan 2-juzv” kitobida ham uchraydi. Unda maktab taʻrifining yanada yangi 

qirralari boʻrtib turadi: Koʻrinadiki, she’rlar mavzu jihatdan bir, ammo ularning talqini, 

badiiy ifodasi murakkablasha borgan. Birinchi she’rda shoir yosh kitobxonni oʻqishga, 

ilm- maʻrifatga targʻib qilsa, ikkinchi she’rda maktabning kimlarga foyda-yu qanday 

kishilarga zarar ekani qiyoslanadi; uchinchi she’rda esa maktabning alohida 

manfaatlari xususida emas, umummillat va yurtga keltiradigan foydalari tilga olinadi. 

Darhaqiqat, maktab mavzusi birgina Avloniy she’riyatida emas, balki, oʻtgan asr 

boshlaridagi har bir ziyoli, ijodkor va maʻrifatparvar adib uchun dolzarb edi. Abdulla 

Avloniyning she’rlarida esa aynan maktab yoshidagi kichkintoylar tasavvuri, 

qiziqishlari, tili va tushunchasi ustuvor. A. Avloniy bolalarga samimiy fikrlarini 

oʻynoqi satrlarda tasvirlash bilan birga, Vatan va uning qismati bilan bogʻliq jiddiy 

mulohazalarni-da bayon etadi. Shoir Vatan taʻrifini boshlab, «Togʻlaridan konlar 

chiqar, Yerlaridan donlar chiqar, Havosi oʻta yoqumlik, Choʻllari bor toshlik, qumlik, 

Toshkand emas, toshqand erur, Kesaklari gulqand erur», deya bolalarda ona diyorga 

katta mehr uygʻotishga erishadi. Jumladan, «Vatan» nomli she’rida ona-yurtning noz-

neʻmatlari, boyliklari taʻrif-tavsif etiladi. Shu bilan birga, onaday aziz, mushfiq goʻsha 

haqida lirik qahramon – yosh avlodning qaygʻuli nidosi aks etadi: 

Onamizsan! Bizning mushfiq onamizsan! Javlon urib yashaydurgon xonamizsan! 

Seni sotmoq mumkinmidur, oʻzing oʻyla, Tiling boʻlsa, hasratlaring tuzuk soʻyla!.. 

Sotib-sotib qoladurmiz gʻamga botib, Boyqush kabi vayronada yotib-yotib. Shoir 

oʻtmishda maʻrifat gulshani boʻlgan yurtimizning jaholat botqogʻiga botganidan 

afsuslar chekib, Vatan tobora vayronaga aylanayotgani, ilm-maʻrifatga oshno 

boʻlishgina kishilarni bu gʻamdan qutqazishini taʻkidlaydi.  

Xulosa qilib aytganda, Avloniy ijodiy merosi ma’naviy-ma’rifiy tarbiya 

g‘oyasining targ‘ibotchisidir. Abdulla Avloniyning har bir yozgan asarlari bolalar 

uchun bag‘ishlangan. Avloniy asarlarining bolalar adabiyotidagi o‘rni beqiyosdir. 

Asarlari bolalarni vatanparvarlikka, mehnatsevarlikka, ilmli bo‘lishiga, eng asosiysi 

tarbiyali bo‘lishga chorlaydi desak adashmagan bo‘lamiz.  

